Рэпертуар Магілёўскага абласнога тэатра драмы і камедыі імя В.Дуніна-Марцынкевіча (прэм’ера – верасень 2012 г.). Спектакль па казцы пастаўлены таксама ў Екацярыненбурзе ў малым драматычным тэатры “Тэатрон”, Талінскім маладзёжным тэатры і ў Шарыпаўскім драмтэатры Краснаярскага краю.

Васіль Ткачоў

Н Е К А Л Ю Ч Ы К

П’еса-казка ў дзвюх дзеях

Спектаклі па казцы пастаўлены ў Малым драматычным тэатры “Тэатрон” (г.Екацярыненбург) і ў Талінскім маладзёжным тэатры.

Дзейныя асобы:

Н е к а л ю ч ы к ( вельмі добры Вожык, які  жыў і не ведаў, што ў яго ёсць іголкі, якія могуць абараніць яго ад бандыта... І не толькі яго.

В а в ё р к а ​(  добрая гаспадыня, сяброўка і суседка Некалючыка...

Ж у р а ў л і к ( птушка, якая не змагла паляцець у вырай, таму што страла, пушчаная з зямлі, параніла ёй крыло... 

Т а п т ы г і н ( мядзведзь, які жыве сам па сабе, нікому злосці не жадае, але яго ўсе чамусьці баяліся... Да пары да часу.

Р а з б о й н і к ( хоць і ведаюць яго з нядаўняга часу ў лесе, але ніхто не мог сказаць, ці ён чалавек, ці ён звер... Таксама ( да пары да часу.

Дзея першая

На лясной палянцы. На ёй ( арэлі-лодачка. На дрэве вісіць руль ад машыны.
В а в ё р к а. Добры дзень, хлопчыкі і дзяўчынкі. Рада бачыць вас у гэтай зале. І перш, чым пачаць нашу казку, адгадайце, што ў мяне ў руках? Усе бачыце?  Правільна, малайцы: пяро. А не адгадаеце, дзеці, чыё яно?

Дзеці адгадваюць.

В а в ё р к а. Малайцы, усе вы малайцы!  Я, усё ж,  не скажу, чыё яно , адкуль ў мяне ўзялося, гэтае прыгожае і такое лёгенькае, пяро... Калі вы паглядзіце нашу праўдзівую казку, тады і самі пра ўсё даведаецеся. Усяму, як кажуць, свой час, сябры! Згодны са мной? 

Дзеці адказваюць. 

В а в ё р к а. Вось і добра. А казка, я ўпэўнена, вам усім прыйдзецца да спадобы.

Гудзе вецер.
В а в ё р к а. Што… што гэта? Вецер? А сіноптыкі ж не абяцалі!.. Значыць, вецер няпрошаны. Ад яго ўсяго можна чакаць.

З’яўляецца Н е к а л ю ч ы к. Ён лёг на зямлю, схаваўся ад ветру: згарнуўся, як згортваюцца вожыкі, (  у клубок.

В а в ё р к а (спахапілася). Ой, я ж забавілася з вамі! Мне ж таксама  пара ў казку. Бо Некалючык мой сябра, і я не пакіну яго ў бядзе. А ён вельмі баіцца ветру. Ды і не толькі яго. (Падбягае да Н е к а л ю ч ы к а ). Некалючык! Ты чуеш, Некалючык? Гэта я, Вавёрка! Табе кепска?  Паглядзі на мяне. 

Н е к а л ю ч ы к (глядзіць на Вавёрку). Я калі ў клубок згарнуся, тады мне не толькі вецер не страшны, а нават сам мядзведзь Таптыгін.

В а в ё р к а. Ой, не храбрыся! А то я не бачыла, як ён сядзеў над табой неяк увесь дзень: чакаў, пакуль ты носік не пакажаш. Каб цябе схапіць за яго.

Н е к а л ю ч ы к. А што атрымалася? Схапіў?

В а в ё р к а. Ды не схапіў, не схапіў.

Н е к а л ю ч ы к. То - та ж!

В а в ё р к а. А ты б мог яго, Таптыгіна, сваімі іголкамі так пакалоць, што ён і не апамятаваўся б! Абыходзіў бы цябе за тры вярсты!..

Н е к а л ю ч ы к (стаіць на арэлях). Я ( Некалючык. Табе гаворыць аб чым-небудзь  гэта? 

В а в ё р к а. Гаварыць-та яно гаворыць, ды карысці!.. Што заяц вунь побач жыве, што ты... Усе вас так і мецяць з’есці. Мне лацвей ( я на дрэва скокну, і няхай паспрабуюць мяне дагнаць. А вам куды схавацца? Ды і дастаць у норцы, калі і схаваецеся, вас можна. Такія лапішчы ў мядзведзя-я!.. Любую норку, калі захоча, раскапае. А я ( высока!..  

Н е к а л ю ч ы к. А, дык ты і сама ўцякаеш! А з мяне пасміхаешся. Прыгожа. Вельмі прыгожа.  Ды і... Ды і адкуль ты ведаеш, чаму нада мной сядзеў мядзведзь? Можа, ён хацеў мне што сказаць? А, можа, ён мне на вуха казку расказваў, а я ляжаў і слухаў! А казка цікавая была-а!..

В а в ё р к а (смяецца). Ой, не магу! Такога ніколі быць не можа, ніколі!

Н е к а л ю ч ы к. А ты вунь у дзетак папытай ( яны ўсё чыста ведаюць. Нават яшчэ  і больш.

В а в ё р к а. За падказку дзякуй. Сапраўды, папытаю, папытаю. Можа такое быць, дзеці, каб мядзведзь казку на вуха вожыку расказваў?

Дзеці  адказваюць.
В а в ё р к а. І я не веру.

Сціх вецер. У небе курлыкаюць жураўлі. Некалючык і Вавёрка праводзяць іх позіркамі.

Н е к а л ю ч ы к. Шчаслівай дарогі, жураўлі! У вырай паляцелі.

В а в ё р к а. Вяртайцеся зноў да нас! Мы вас будзем чакаць!

Н е к а л ю ч ы к. Абавязкова прылятайце назад!

Раве Таптыгін.

Вавёрка спалохалася і ўцякла.

Н е к а л ю ч ы к. А мне што рабіць? Давядзецца зноў казку слухаць. Каб ён спрах з тымі казкамі, Таптыгін той!..

З’яўляецца Таптыгін. Спявае:

Я мядзведзь Таптыжка.

Ем смачны  мёд. Ух! Запіваю квасам.

Дзе ж мая вялікая ... во такая...лыжка?

Пашукаем, сябры, разам?..

Хто ў лесе ёсць? А-у!

Мёд-мядок ( не, не забава.

Без яго я ногі працягну.

Згубіў лыжку, такая вось, браткі,  справа...

А лапай есці ну не магу!..

Ну не магу!..

Лыжку мне-е!..

Т а п т ы г і н (убачыў Некалючыка, абрадаваўся). О! Вожык! (Пакратаў іголкі на вожыку, асцярожна, нават трошкі параніўся, смокча лапу). Ідзі ты! Вострыя якія ў яго іголкі! Гляньце, а!  Амаль што як тыя іголкі, якімі мне маці кажушок шыла. (Вожыку). А я вось недзе сваю вялікую лыжку згубіў, няўклюда стары, якой мёд ем. Бяда-а! І там шукаў, і тут шукаў: нідзе няма. Ну чаму ты, вожык, мяне баішся? Пакажы свой тварык. Хоць адзін разочак. А то што ж гэта атрымліваецца!.. Колькі жыву ў гэтым лесе, ніводнага разу твара вожыка не бачыў, адны іголкі... А ў цябе ж, мабыць, ёсць вушкі, носік, вочкі, роцік, га? (На арэлях).

Н е к а л ю ч ы к (хаваючы твар ад Таптыгіна). А ты мне казку раскажы, Таптыгін, тады я пакажу табе тварык? Ідзе? (Схаваў тварык).

Т а п т ы г і н. Казку, кажаш?

Н е к а л ю ч ы к (крадком зірнуўшы). Ага!..

Т а п т ы г і н. Як жа быць? Я ж ніводнай казкі не ведаю...

В а в ё р к а (выглянула з-за дрэва). А я што табе гаварыла, Некалючык? А ты: казкі мне мядзведзь на вушка расказвае!.. Дзе яны, казкі тыя?

Т а п т ы г і н. Накалючык, значыць?

Н е к а л ю ч ы к. Ага!.. Некалючык!..

Т а п т ы г і н. Прыгожае імя. Некалючык. Але ж ты усё роўна во-жык! Ой!
Н е к а л ю ч ы к. Я ( Некалючык! Хоць і вожык… Так бывае.
 Т а п т ы г і н. Паспрабуй, Вавёрка, да яго дакрануцца? Паспрабуй, паспрабуй!

В а в ё р к а (пагладзіла вожыка). Але ён сам нікога не ўколе. А не пашкадуе толькі таго, хто сам ўколецца. Па неасцярожнасці, з залішняй цікаўнасці. Як і ты ўкалоўся, Таптыгін: па несцярожнасці.

Т а п т ы г і н. Мабыць, так. Хітрая навука. (Гладзіць сябе). А я мякенькі. Як плюшавая цацка.

Н е к а л ю ч ы к. Казку, Таптыгін! Казку!

Т а п т ы г і н. Ды не ведаю я казак, не ведаю! Я ж сказаў! Клянуся кадушкай мёду!..

В а в ё р к а. А ты дзяцей папрасі, яны цябе вуручаць.

Т а п т ы г і н. А і праўда! Як гэта я пра дзяцей забыўся? Іх жа вунь колькі тут сядзіць! Як бобу ў рэшаце. Толькі ці паслухаюцца ж, а?

В а в ё р к а. За тое, што папытаеш, у нос не дадуць.

Т а п т ы г і н (пачасаў свой нос). Шкада носа. Нос у мяне адзін. Аднак  угаварылі. Папытаю.

В а в ё р к а. Зрабіце добрую справу, дзеці, адразу для дваіх ( для Некалючыка і Таптыгіна: тады адзін упершыню ўбачыць вожыкаў твар, а той перастане хавацца ад мядзведзя. Выручайце іх. Хто смелы?

Казка ад маленькага гледача. Невялічкая. Таптыгін нават пакатаў яго крышачку на арэлях.

Т а п т ы г і н (пахваліўшы казачніка). Дастаткова, Некалючык?

Н е к а л ю ч ы к (устаў, усміхаецца). Дастаткова! Ну, вось і я!

Т а п т ы г і н. Арол! Арол! Хоць і вожык... Бач ты! Прыгожы... Жаніх!

В а в ё р к а. І мне, Таптыгін, можна цябе не баяцца?

Т а п т ы г і н. Дазваляю ўсім сёння мяне не баяцца.

Н е к а л ю ч ы к. А заўтра?

В а в ё р к а. Праўда ж, а заўтра?

Т а п т ы г і н. Да заўтра трэба дажыць. А пакуль запрашаю вас у свой вясёлы  карагод.

Усе танцуюць. Гучыць песня:
У нашым лесе растуць кветкі.

А нашу казку глядзяць дзеткі.

Недзе плешчацца ручай.

А ў нас ( птушыны гай.

Спеў птушак.
Ля-ля-лю, ля-ля-лю.

Я люблю сваю зямлю.

Калі раптам ( і дажджы,

Ты не бойся  кропель звонкіх...

І дахаты не бяжы...

Няхай сонца, няхай дождж (
З намі ў карагодзе пакружы...

Ля-ля-лю, ля-ля-лю.

Я люблю сваю зямлю.

Т а п т ы г і н. Укалі мяне, Некалючык!

В а в ё р к а. А мяне не трэба!

Н е к а л ю ч ы к. Я нікога не калю. Я ( Некалючык. Хіба ж ты не ведаеш, Таптыгін?

Т а п т ы г і н. А мне чамусьці захацелася, каб ты мяне ўкалоў. Мяне ўжо даўно ніхто не калоў. Відаць, таму, што я дужы і мяне ўсе баяцца.

Н е к а л ю чы к. А я ( маленькі... І нічога! Жыву і не кашляю! Таму што пра мяне  усе думаюць, што я калючы вожык.  І таксама баяцца...

В а в ё р к а (здзекліва смяецца). Ой, зноў ты насмяшыў, Некалючык! Прама не магу!..

Н е к а л ю ч ы к. Добра, Вавёрка, ты пра мяне яшчэ даведаешся... Смяецца той, хто смяецца апошнім...

В а в ё р к а. Не, ты харошы.... я пра цябе нічога кепскага не скажу, але баязлівец... І не цябе ўсе баяцца, а ты ўсіх.

Т а п т ы г і н. Мяне не бойся, Некалючык. Я добры мядзведзь. 

Н е к а л ю ч ы к. А я... а я і не баюся. Падумаеш! Вавёрку паслухаць!..Але калоць ўсё роўна не буду. Сёння цябе ўколеш, заўтра яшчэ хто папросіць... І тады буду я Калючыкам. А маё імя ( Некалючык. Яно мне падабаецца.  Запомніце ўсе раз і назаўсёды.

Т а п т ы г і н. Што, так і не ўколеш?

Н е к а л ю ч ы к. Не, і не прасі.

        Т а п т ы г і н. Сур’ёзны ты, аднак.

        Н е к а л ю ч ы к. Ну, не ведаю, які, але... але... даражу сваёй радаслоўнай. Ага.

         Т а п т ы г і н. Бач ты! «Радаслоўнай». Даражы сабе... Адно другому не пашкодзіць, мусіць.  Укалі мяне.

         В а в ё р к а. А мяне не трэба!

         Т а п т ы г і н. Вавёрка як хоча, а мяне ўкалі! (Падстаўляе бок да Некалючыка, той уцякае. Бегае за Некалючыкам). А мяне ўкалі! Зрабі выключэнне! Зрабі добрую справу!..

В а в ё р к а. А мяне не трэба!

Т а п т ы г і н. А мяне ўкалі! А мяне калі! А мяне ўкалі!..

Забаўляючыся, усе знікаюць.
З’яўляецца Разбойнік. Пры ім калчан са стрэламі, а лук трымае ў руках.
Р а з б о й н і к (спявае):

Я Разбойнік ​( ух!

Я не хлопец, я не звер ( зух!

Я да шкоды ( ух ахвочы!

Пачынаю дзень рабочы.

Што павінен я зрабіць?

Птушку нейкую забіць, 

Калі птушкі мала будзе,(
Грукаю сабе ў грудзі!(
Адшукаю небараку-вожыка...

Мне не трэба ножыка.

У мяне ёсць лук.

Хто забыўся, таму ( у лоб  стук!..

Пацешымся ад душы.

Так ці не, а, малышы?

Р а з б о й н і к. Я Разбойнік са стажам,  сілы маю акіян! І сведчанне таму ( мая зброя. Лук! Не трэба пораху і гільзаў! А стрэлы я сам майструю! Ведайце і асцерагайцеся, маляўкі: страляю без промаху! Ну, тады лады!..Спадзяюся, што мы яшчэ сустрэнемся! Спадзяюся, што багата з кім я не размінуся на лясных сцежках! (У руху. Спявае тую ж песню і знікае).

На палянку вяртаюцца Некалючык, за ім, забаўляючыся, гоніцца Таптыгін.

Т а п т ы г і н. Укалі мяне, вожык! Выканай маю просьбу... (Убачыўшы Жураўліка, аслупянеў). Ой, хто гэта?!

На палянку садзіцца (выходзіць) Жураўлік. Стомлены і паранены. Усе адразу звяртаюць на яго ўвагу. Прыбягае і Вавёрка.

Н е к а л ю ч ы к. Хто гэта цябе так, Жураўлік?

Т а п т ы г і н. Трапіўся б ён мне на вочы, нягоднік!  Ух, я б яму даў! Такую прыгожую птушку параніў, паразіт!..

В а в ё р к а. Я ж бачыла, ты толькі што ляцеў ў небе... у вырай... разам з усімі жураўлямі... Куды трэба звяртацца, каб выратаваць Жураўля? Хто падкажа нам?

Дзеці падказваюць.
В а в ё р к а. Ага, так-так:  у бальніцу, значыць. Звернемся. Неадкладна звернемся. Але ж бальніца далёка, а ў нас няма транспарту, акрамя Некалючыка... Але ж на ягоных іголках не паедзеш. Ды ён, Некалючык, толькі ў лесе калі што нам і перавязе на сваіх іголках. Жураўлік ( не грыб...

Т а п т ы г і н. Не бяда. Выйсце ёсць. Дзеці, а як гэта нам  «хуткую дапамогу» выклікаць?  Хто нумар ведае «хуткай дапамогі»? 0-3. Во дзякуй за падказку. А ты хвалявалася, Вавёрка.

Н е к а л ю ч ы к. І я ведаў. Але пакуль успомніў, дзеці мяне апярэдзілі. За імі хіба паспееш калі?! Начытаюцца, наглядзяцца!...Усё яны ведаюць, гэтыя дзеткі, сябры тэлевізара, кніжкі і катлеткі?

Сірэна «хуткай дапамогі».
В а в ё р к а. Хутчэй, хутчэй Жураўліка ратаваць трэба!

Т а п т ы г і н. Не дадзім прапасці Жураўлю.  Памагай, Некалючык.

Н е к а л ю ч ы к. А хто яшчэ, калі не я? Калі не мы?

Ж у р а ў л і к. Во, дзякуй вам, сябры.

Н е к а л ю ч ы к. Потым дзякаваць будзеш. Потым. Хутчэй давай, давай!.. А то свае доўгія ногі адкінеш!..

Выводзяць Жураўліка.

З’яўляецца Разбойнік.

Р а з б о й н і к. Не будзе лётаць над маім лесам Жураўлік! Мой лес! Дабяруся я абавязкова і да Некалючыка. Падпільную, калі ён пакажа мне свой тварык, і цапну!... Х-ха-ха-а! А тады на чарзе ў мяне Вавёрка і...і... а хто ж гэта ў мяне яшчэ на той самай чарзе? Не падкажаце, дзеці? Не хочаце? Ну, глядзіце ў мяне (​ сам успомню, а вам прыпомню! Во, мядзведзь. Ён на чарзе ў мяне. Ён.  Таптыгін уласнай персонай!

Песня Разбойніка. Знікае.

На палянцы з’яўляюцца Некалючык і Вавёрка. На арэлях.

В а в ё р к а. Так, сёння шмат добрых спраў мы  зрабілі.

Н е к а л ю ч ы к. Ну, не вельмі ўжо і шмат...

В а в ё р к а. Чаму ж? А ты прыгадай.

Н е к а л ю ч ы к. Прыгадаць, кажаш? Добра, паспрабую. (Прыгадвае). Адну справу помню ( Жураўліку памаглі...

В а в ё р к а. Так, а яшчэ?

Н е к а л ю ч ы к. А яшчэ не помню...

В а в ё р к а. Эх, ты, Некалючык! Ты ж перастаў мядзведзя Таптыгіна баяцца. І яму паказаў свой нос, рот, свае вочкі... Пра вецер забыўся, які дрэвы гнуў... Пасмялеў ты, пасмялеў, Некалючык!

Н е к а л ю ч ы к. А што, я не смелы быў?

В а в ё р к а. Ну які ж ты быў смелы, калі ў клубок згортваўся, як толькі каго ўбачыш большага за сябе. Смелы ты толькі перад мошкамі, мухамі, рознымі казюркамі...

Н е к а л ю ч ы к. Інстынкт самазахавання ў кожнага ёсць. Ты ж на дрэва уцякаеш, але я маўчу. Мог бы таксама пакпіць з цябе.

В а в ё р к а. Добра, не будзем пра гэта... А то палаемся.

Н е к а л ю ч ы к. Не, будзем! Калі пачала размову... Вось так. Дарогу, па якой ездзяць машыны, усе пераходзяць не напралом галавы, а абавязкова на зялёнае святло, ды яшчэ па баках паглядзць: ці няма паблізу машыны, якая рухаецца? А ты гаворыш! Інстытнкт, Вавёрка! Інстынкт!

В а в ё р к а. Але яшчэ раз табе, Некалючык, выкажу сваю думку: каб у мяне былі такія іголкі, як у цябе, я б нікога і нічога не баялася!

Н е к а л ю ч ы к. Ды хопіць табе пра мае іголкі!.. Даліся яны табе!..

В а в ё р к а. Не крыўдуй, Некалючык. Але я цябе люблю і хачу, каб ты заўсёды быў у добрым настроі... А каб быць заўсёды ў добрым настроі, для гэтага трэба, каб цябе ніхто не крыўдзіў.

Н е к а л ю ч ы к. Ты, Вавёрка, хоць і не ліса, а таксама хітрая. Гавары, што трэба на гэты раз?

В а в ё р к а. Папрацуй грузавічком.

Н е к а л ю ч ы к. Грузавічком?

В а в ё р к а. Так. Грузавічком.

Н е к а л ю ч ы к. Што трэба перавезці? І куды?

В а в ё р к а. Грыбы. Грыбы, Некалючык. І баравічкі, і падасінавічкі, і сыраежкі...

Н е к а л ю ч ы к. Сыраежкі выкінь.

В а в ё р к а. Зіма ўсё падбярэ.

Н е к а л ю ч ы к. Яны пакрышацца і ты іх не знойдзеш. Будзе адзін пыл з тых сыраежак. 

В а в ё р к а. І пыл для супа добры ( ух, які пах!..

Н е к а л ю ч ы к. Але твая справа. Далёка ехаць?

В а в ё р к а. Не, блізка. Грыбная паляна.

Н е к а л ю ч ы к. Каго-каго, а суседку выручу. Паехалі. (Узяў руль і  вурчыць, як грузавічок: едзе).

В а в ё р к а. Не так шпарка, Некалючык! Не так хутка, Некалючык!

Знікаюць.

З’яўляецца Таптыгін. На ўскраіне палянкі непрыкметна вырас маліннік. Не было ж!

Т а п т ы г і н. За што люблю лес, дык за тое, што ў ім смачна пахне рознымі ягадамі. (Нюхае). Быццам маліна паспела? Ці падалося мне? Пах густы, ажно нос казыча. Толькі нідзе ж не бачу я малінніка. Відаць, ужо зрок не той. Трэба, калі буду ў горадзе, зайсці... а куды зайсці... Хто мне падкажа, дзе прадаюцца акуляры? У аптэцы. Во дзякуй. А адрасок не падкажаце? Іх, кажаце, шмат, аптэк, у горадзе. Тады знайду. На якую-небудзь ды набрыду. Куплю акуляры. Старасць ( не радасць. Эге!.. Дык вы ўжо заадно, можа, падкажаце мне, дзе тут маліннік? Ага, правільна: вось ён. Глядзі ты, якія ягады. А я думаў, што маліна даўно адыйшла, аднак жа не: людзі малайцы, вывелі і позні сорт маліны... Таму і ласуюся я амаль круглы год. А ўзімку я сплю, мне хапае той маліны, якую з’ем цяпер. Але я адзін ягады есці не буду, а вось калі вернуцца мае сябры, тады і пачастуемся. Здаецца, і яны ідуць? Так, так: яны!

З’яўляецца Некалючык. Вурчыць грузавіком. На яго іголках шмат розных грыбоў. Услед ідзе Вавёрка. Таптыгін  выцягнуў з бота жазло.

Н е к а л ю ч ы к. Калі ўжо дарогі будуць нармальныя ў гэтым лесе? Ямы, калдобіны... Але не бяда!  «Где пехота не пройдет, не пролетит стальная птица... Неколючик  на пузе проползёт».

Таптыгін паказвае жазлом, куды ехаць Некалючыку.

Т а п т ы г і н. Калі ласка! Зіму сустрэнем, як і належыць! Будзе  чым зубкі павастрыць і страўнік не пакрыўдзіць! Так, прыгажуня Вавёрка? 

В а в ё р к а. О, прыгажуня!  Дзякуй, Таптыгін. За камплімент.

Т а п т ы г і н. Дробязі. Сказаць не цяжка. Я туды паказваю дарогу?

В а в ё р к а. Туды, туды.

Н е к а л ю ч ы к (калі не размаўляе, вурчыць). Можна падумаць, што я не ведаю, у якім дрэве домік Вавёркі? Схавай жазло, Таптыгін!

Т а п т ы г і н. Шкада, што ўсе ўсё ведаюць. Я ж так хацеў быць рэгулірошчыкам! (Кінуў жазло ў гушчар).

Грымнула некалькі стрэлаў. Усе насцярожыліся.

Н е к а л ю ч ы к.  Хто гэта адкрыў так рана паляўнічы сезон на суседнім балоце?

В а в ё р к а. Там жа качаняты яшчэ зусім маленькія. Я сама бачыла.

Т а п т ы г і н. А жазло я ўсё ж вазьму. Бо не ўсе, аказваецца, ведаюць, куды ім належыць ехаць альбо ісці... Я павінен паляўнічых там розных і ім падобных адвесці ад балота... Каб  качаняты жылі і падрасталі... Не, без жазла ніяк нельга!.. Панаязджала тут рознай набрыдзі!..

Таптыгін пайшоў шукаць у гушчары жазло, а Некалючык пад наглядам Вавёркі павёз дары леса на сваіх іголках да яе хаткі...

Знікаюць.

З’ўляецца Разбойнік. Ён прынёс некалькі забітых качак. Кінуў на зямлю.

Р а з б о й н і к. Люблю мяса качак. А яшчэ вожыкаў. Яны такія смачненькія! Ну, дзе ты там, Некалючык?  (Шукае). У мяне для цябе страла маецца! Новенькая! Выходзь, баязлівец! Некалючык! Некалючык!... Твая страла!.. Яна чакае цябе!.. (Знікае).

З’яўляецца Некалючык.

Н е к а л ю ч ы к. Качкі?  Хто іх тут паклаў? Разбойнік? Не, не атрымае ён, забойца, качынае мяса. Не бачыць яму яго, як сваіх уласных вушэй! (Забраў качак і знік).

Адразу ж з’яўляецца Разбойнік.

Р а з б о й н і к. А дзе ж мае качкі?

Г о л а с  Н е к а л ю ч ы к а. Яны не твае.

Г о л а с  В а в ё р к і. Некалючык праўду кажа. Ты ( разбойнік!

Р а з б о й н і к. Пачакайце, хто гэта такі смелы, што баіцца нават выйсці сюды... да мяне... у вочы глянуць  мне... Хто?

Г о л а с  Н е к а л ю ч ы к а. Я, вожык Некалючык!

Г о л а с  В а в ё р к і. Я, Вавёрка!

Р а з б о й н і к. Выходзьце! Чакаю вас, баязліўцы!

Г о л а с  Н е к а л ю ч ы к а. Яшчэ не час! Але мы абавязкова сустрэнемся!

Г о л а с  В а в ё р к і. Не адыходзь далёка! Чуеш, Разбойнік?

Р а з б о й н і к. Чую, чую. Не глухі пакуль. Яны мяне палохаюць. Дзівакі, а! А лук для чаго? А стрэлы? Ды ў мяне іх поўны калчан! Во колькі! (У бок Некалючыка і Вавёркі). А за качак адкажаце мне!.. За адну дзесяць вернеце!.. Калі не дваццаць!..

З’яўляецца Таптыгін.

Т а п т ы г і н. Хто гэта тут крычыць, глотку дзярэ? (Разбойніку). Ты хто?

Р а з б о й н і к (разгубіўся). Я? А... а хто табе... вам... трэба?

Т а п т ы г і н. Адказвай, не юлі, а то як трэсну па лбе, то іскры з вачэй пасыпяцца!.. Ну?!

Р а з б о й н і к (адступае ад Таптыгіна). Дакумент дома забыўся, шаноўны! Ага!..  (Уцякае).

Т а п т ы г і н (тупнуў нагой і пагразіў услед). Ут т-тваю!.. Шырлы-мырлы!..
Прыбягаюць Некалючык і Вавёрка.
Н е к а л ю ч ы к. Эх, гэта ж Разбойнік быў! Трэба было яго затрымаць, Таптыгін!

Т а п т ы г і н. Той самы, што Жураўліка падбіў?

В а в ё р к а. Ну, канешне ж!

Н е к а л ю ч ы к. Можа, дагонім?

Т а п т ы г і н. Не спяшайцеся. Падпільнуем тут, на гэтай палянцы. Бачу, унадзіўся ён сюды. Абавязкова заявіцца. Будзем чакаць прахіндзея!

В а в ё р к а. Ён у нас за ўсё заплоціць. І за Жураўліка, і за качак...

Н е к а л ю ч ы к. І за тое, што паграджае нам усім... палохае расправай... трасе, дзе трэба  і не трэба, сваім лукам.

Р а з а м. Адзін за ўсіх і ўсе за аднаго!

Замацавалі клятву: Таптыгін працягнуў лапу, на яе паклалі лапы Некалючык і Вавёрка. Знікаюць.

На палянцы з’яўляецца Разбойнік.

Р а з б о й н і к. Так, значыць!.. З Некалючыкам і Вавёркай я разбяруся лёгка, адным махам. А вось с мядзведзем, з Таптыгіным, відаць, не спраўлюся. Хоць і нялёгка мне, Разбойніку, такое гаварыць самому сабе, але праўдзе трэба глядзець у вочы.  Ён маёй зброі не баіцца. Ды і што страла супраць такога таўстуна? Камарыны укус. А чым жа яго ўзяць? Чым-чым-чым? Ага, прыдумаў! (Знікае).

Сірэна машыны «хуткай дапамогі». На палянцы з’яўляецца Жураўлік.

Ж у р а ў л і к (спявае):
Паляцелі ў далёкі вырай

Мае сябры,  родныя і блізкія.

Застаўся я адзін. Хоць не!

Я тут трошачкі не шчыры...

У лесе я сяброў знайшоў, здаецца.

Таму так радасна сэрца маё б’ецца.

Але скажу я з сумам, і толькі вам:

Каб меў я самалёт,

То абавязкова б адпраівіўся ў палёт!

Туды, дзе зімуюць жураўлі...

Дзе бачаць яны сны...

Туды, дзе няма зімы...

Каб меў я самалёт, ці нават верталёт,

То абавязкова б адпраівіўся ў палёт!

І пакуль Жураўлік спяваў, Разбойнік непрыкметна падкінуў пісьмо...

З’яўляюцца Некалючык, Вавёрка і Таптыгін. Усе рады бачыць Жураўліка.

Н е к а л ю ч ы к. З папраўкай, Жураўлік!

Т а п т ы г і н. І я далучаюся да слоў Некалючыка.

В а в ё р к а. І я таксама.

Н е к а л ю ч ы к. Адзін застаўся, значыць?

Ж у р а ў л і к. Адзін... З вамі.

Т а п т ы г і н. Не бядуй. Мы цябе ў бядзе не пакінем. 

Н е к а л ю ч ы к. А ты, Жураўлік, паспрабуй узляцець!

В а в ё р к а. Так, Жураўлік! Паспрабуй!..

Т а п т ы г і н. Як тваё крыло? Не баліць?

Ж у р а ў л і к. Паляцець? Не, не змагу, відаць?.. Хоць і крыло, быццам, не баліць...

Н е к а л ю ч ы к. Зможаш. Ты зможаш!..

Жураўлік спрабуе паляцець, але ў яго нічога не атрымліваецца. Хлімкае. Яго суцяшаюць.

Т а п т ы г і н. Ну, тады добра. Сваіх табе ўжо ўсё роўна не дагнаць, хаця б і змог паляцець. Жураўліку хатку на зіму толькі пабудаваць трэба, сябры мае. Давайце пабудуем хатку Жураўліку?

Н е к а л ю ч ы к. Пабудуем. Ніяк у лесе жывём. Па буралому  ходзім.

В а в ё р к а. Канешне!

Т а п т ы г і н. Узяліся!

В а в ё р к а. Будуем Жураўліку хатку!

Н е к а л ю ч ы к. Запрашаем ўсіх, хто хоча дапамагчы!

Т а п т ы г і н. Цвікі мне і сякеру! Піла ёсць!

В а в ё р к а. А я нясу акно! Дастаткова табе аднаго акна, Жураўлік?

Н е к а л ю ч ы к. А ў мяне дзверы ёсць!

Т а п т ы г і н. А ў мяне печ!..

Ж у р а ў л і к. Ды хопіць, хопіць, сябры, для мяне аднаго акна і адных дзвярэй!

І хатка гатова.
Н е к а л ю ч ы к. Будзь у нашым лесе,  як дома, Жураўлік!

Ж у р а ў л і к. Вялікі дзякуй вам, сябры. За такі прыгожы, утульны домік!

Танцуюць вакол доміка. Спяваюць:

Навасёл у лесе нашым (
І яму зрабілі домік.

Жураўлік лепей за лісу

І лепей ён, чым гномік.

Вавёрка заўважыла пісьмо. Падняла.

В а в ё р к а. Пісьмо. А каму?

Н е к а л ю ч ы к. Можа, мне?

В а в ё р к а. Табе пішуць. Пісьмо ( Таптыгіну. Паколькі чужыя пісьмы чытаць нельга, забаронена, то ( калі ласка, Таптыгін: табе пісьмо. Трымай.

Т а п т ы г і н. Цікава, цікава. Мне ніхто раней пісьмаў не пісаў. Ніколі. (Узяў пісьмо). Гэта першае пісьмо, якое я атрымаў у сваім доўгім жыцці. (Чытае). «Спадар Таптыгін! Заўтра ў дзесяць гадзін дня адбудзецца сход усіх мядзведяў нашага лесу. Запрашаецеся і вы. У абавязковым парадку. Будзем выбіраць галоўнага мядзведзя. Сход адбудзецца ў клубе...» Ісці? Як параіце, сябры?

Н е к а л ю ч ы к. Я б пайшоў. Як  шкада, што  ў нас не выбіраюць галоўнага вожыка!..

В а в ё р к а. І я б пайшла. Што і табе, Таптыгін, раю зрабіць. А раптам цябе выберуць галоўным мядзведзем? Уяўляеце?!..

Н е к а л ю ч ы к. Тады мы ўсе будзем яшчэ больш ганарыцца табой, Таптыгін!

Т а п т ы г і н. Угаварылі: іду на сход!

Усе танцуюць. Гучыць песня:
У нашым лесе растуць кветкі.

А нашу казку глядзяць дзеткі.

Недзе плешчацца ручай.

А ў нас ( птушыны гай.

Спеў птушак.

Ля-ля-лю, ля-ля-лю.

Я люблю сваю зямлю.

Калі раптам ( і дажджы,

Ты не бойся  кропель звонкіх...

І дахаты не бяжы...

Няхай сонца, няхай дождж (
З намі ў карагодзе пакружы...

Ля-ля-лю, ля-ля-лю.

Я люблю сваю зямлю.

Дзея другая

Некалючык вязе не іголках грыбы. Як і раней, гучна вурчыць.

Н е к а л ю ч ы к. Во хуткасць набраў ( ажно Вавёрка адстала.

В а в ё р к а (з’явілася). Ой, Вожык! Гэта я арэхавае дрэва знайшла, дык таму затрымалася. Дзіўна: арэхі даўно паспелі, а на тым дрэве ( толькі-толькі...

Н е к а л ю ч ы к. Не праспі, Вавёрка, а то без цябе атрасуць тое арэхавае дрэва.

З’яўляецца Таптыгін.

Т а п т ы г і н. Я на сход, сябры.

Н е к а л ю ч ы к. Чакаем з перамогай!

В а в ё р к а. З тытулам!

Н е к а л ю ч ы к. Так, так, з ім. З тытулам. Потым раскажаш.

Т а п т ы г і н. Калі будзе што расказаць. (Знікае).

Н е к а л ю ч ы к. Паехалі і мы далей.

Знікаюць.

З’яўляецца Разбойнік. Ажно скача ад радасці.

Р а з б о й н і к. Парадак! Усё ідзе па плану! Так, Таптыгіна мы ізалявалі: ён трапіў на мой кручок, таму яго на палянцы не будзе прыкладна гадзіны дзве. Пакуль даклыпае да клуба, пакуль вернецца... а за гэты час я распраўлюся з Некалючыкам і Вавёркай. Х-ха-ха-ха-а! Здорава-а я сход мядзведзяў прыдумаў! Ну, за справу, Разбойнік! Твая чарга рабіць надвор’е ў гэтым лесе!.. (Рагоча). Дзе гэта ходзяць мае чарговыя ахвяры, Некалючык і Вавёрка? Не відаць пакуль. Але, адчуваю, вось-вось заявяцца. З каго ж пачаць мне першага? Відаць, з Вавёркі. Яна больш шустрая, уцячы можа, даць лататы. А потым і вожык ад мяне нікоды не дзенецца. Вожык, вожык, дзе твой ножык? (Заўважае Некалючыка і Вавёрку). Ага, вунь і яны, мае смачненькія! Зараз мы іх!.. Зараз!.. (Пацірае ад задавальнення далонямі, хаваецца).
З’яўляюцца Некалючык і Вавёрка.
Н е к а л ю ч ы к. Два рэйсы зрабіў ( пакуль хопіць. Бензін скончыўся.

В а в ё р к а. Ох, і выручыў ты мяне, Некалючык! Вялікі табе дзякуй!

Н е к а л ю ч ы к.  Дробязі. Я вось аб чым мару, Вавёрка... Хочаш ведаць?

В а в ё р к а. Ды калі гэта Вавёрка не хацела ведаць?

Н е к а л ю ч ы к. Навучыцца па дрэвах лазіць. Каб узімку да цябе ў госці прыходзіць. Чай піць.

В а в ё р к а. А давай паспрабуем?

Н е к а л ю ч ы к. Давай. Дзе дрэва-трэнажор? Ага, вось яно!.. (Спрабуе залезці, але ў яго нічога не атрымліваецца).

Прыбягае нечым усхваляваны Жураўлік.
Ж у р а ў л і к. Я толькі што бачыў таго Разбойніка, які параніў мяне!

Н е к а л ю ч ы к. Дзе ён, гад печаны?

Ж у р а ў л і к. Сюды ідзе.

В а в ё р к а. Дык што, будзем хавацца?

Н е к а л ю ч ы к. Ні ў якім разе! Ні за што!

Ж у р а ў л і к. А калі ён яшчэ параніць мяне, што тады? Ці зусім заб’е?

В а в ё р к а. І мне чамусьці стала боязна яго.

Н е к а л ю ч ы к. Гэта кепска, канешне, што няма побач з намі Таптыгіна, які стаў нашым сапраўдным сябрам і абаронцам. Але нічога, справімся і самі. Іншага выйсця ў нас няма.  Не трымцець! Не паказваць выгляду, што вы яго, Разбойніка, баіцеся. Зразумела?

Ж у р а ў л і к. Быццам...

В а в ё р к а. Зразумела яно-та зразумела, але ж у яго зброя. А ў нас? А ў нас нічога няма...

Н е к а л ю ч ы к. Гэта мы паглядзім, што ў каго ёсць.

Наплывае песня Разбойніка, а потым з’яўляецца і ён сам.

Р а з б о й н і к. О, і птушка тут, і Жураўлік! (Жураўліку). З табой, птаха, мы потым пагутарым.  Ну, хто тут у вас галоўны?

Н е к а л ю ч ы к. Я!

Р а з б о й н і к. Ты, вожык, дзе твой ножык, галоўны, значыць? Ты?

Н е к а л ю ч ы к. Я двойчы не паўтараю.

Р а з б о й н і к. Не зразумеў...

Н е к а л ю ч ы к. А што тут разумець?

Р а з б о й н і к. Калі ты галоўны, то каго мне першага пусціць у расход?

Н е к а л ю ч ы к. Мяне.

В а в ё р к а. А, можа, мяне, Некалючык? Я ж багата ўжо жыву, а ты нядаўна нарадзіўся...

Н е к а л ю ч ы к. Не гавары глупстваў, Вавёрка. Ніхто паміраць не збіраецца...

Р а з б о й н і к. Хвалю за такі аптымізм. Гэты вожык, дзе твой ножык, можна сказаць ужо там, на аблоках, а ён яшчэ і яршыцца. Гатовы прыняць смерць? Адказвай, Некалючык!

Н е к а л ю ч ы к. Гатовы!

Р а з б о й н і к. Тады развітвайся з белым светам. (Устаўляе стралу ў лук).  Можа вочы табе завязаць, герой?

Н е к а л ю ч ы к. Не, не трэба.

Р а з б о й н і к. Твая справа.

Н е к а л ю ч ы к. З завязанымі вачыма я тады цябе не ўбачу. (Падбягае да Разбойніка, павярнуўся да яго спіной, і калючкамі прыцяў таго да дрэва. Разбойнік крычыць ад болю). Хопіць ці яшчэ? Ці мала?

Р а з б о й н і к. Х...хопіць... Некалючык.... Хопіць... Я болей не буду...

Н е к а л ю ч ы к. Вавёрка і Жураўлік, выкіньце ягоны лук на звалку нашага лесу. Паламайце і выкіньце. (Адпусціў Разбойніка, той поўзае па зямлі,  войкае і ўрэшце рэшт зусім знікае).

Вавёрка і Жураўлік выкінулі калчан і лук.

В а в ё р к а. Малайчына ты, Некалючык! А гаварыў, што не можаш нікога калоць. А як здорава ты гэтага Разбойніка з вялікай лясной сцежкі прыцяў да дрэва, што ад тваіх іголак ён ажно пабялеў і стаў падобны на кіслы грыб.

Ж у р а ў л і к. Хай ведае, як жураўліны клін разбіваць.

Н е к а л ю ч ы к (бядуе). Не хваліце мяне. Не хваліце.  Толькі як жа мне быць, калі я, Некалючык, раптам стаў Калючыкам?

В а в ё р к а. Але ж ты добрую справу зрабіў. І мы ўсе ўсё роўна ведаем, хто ты.

Н е к а л ю ч ы к. Праўда?

В а в ё р к а. Крыўда!

Ж у р а ў л і к. Так, так. Канешне, праўда.

В а в ё р к а. Перастрахоўшчык, аднак, ты вялікі, Некалючык.

Н е к а л ю ч ы к. Ну, і хто ж я?

В а в ё р к а. Ты ( Некалючык! Вожык, які не колецца.

Ж у р а ў л і к. Самы добры вожык, якога я калі-небудзь сустракаў.

Н е к а л ю ч ы к. Дзякуй вам, сябры, што не забыліся, хто я.

З’яляецца Таптыгін. Злосны, як ніколі.

Т а п т ы г і н (у руху). Дзе ён? Падайце мяне яго, таго бандыта і хлуса! Жывога ці мёртвага! У любым выглядзе!  Не было, я ў вас пытаю, яго тут?

Н е к а л ю ч ы к. Быў. Быў Але ён сваё ужо атрымаў.

Т а п т ы г і н. Няўжо?

В а в ё р к а. Некалючык не хлусіць.

Т а п т ы г і н. Пакляніся!

Н е к а л ю ч ы к. Клянуся.

Т а п т ы г і н. Ну, тады я спакойны. А то ж выдумаў ( старога адправіў у белы свет, а сходу ніякага і няма. Салгаў, вырадак! Дык добра, кажаце, яму дасталося на сухары?

В а в ё р к а. Ой, і добра! З яго хопіць. І што цікава, дык тое, што надта ж ты прасіў Некалючыка, Таптыгін, каб ён цябе ўкалоў... і не дапрасіўся. А Разбойнік не прасіў, наадварот, яго сам Некалючык пакалоў так, што наўрад ці дойдзе да свайго дому... не адляжаўшыся дзе пад кустом.

Усе на арэлях.
Т а п т ы г і н. Гэта я жартаваў. Няўжо вы падумалі, што сур’ёзна? А Некалючык, бач ты, жарты разумее. Мне дзяцінства ўспомнілася, і захацелася  пагуляць... пацешыцца... як і тады, калі маленькім быў, і, відаць, надта ж шустрым...

Ж у р а ў л і к. Можа, і разумее ён жарты, але я пераканаўся ў адным: Некалючык коле толькі тых, хто перашкаджае нам жыць у лесе.

В а в ё р к а. Так, так! І ў небе! І ў небе хто перашкаджае! Прыклад з табой, Жураўлік...

Н е к а л ю ч ы к. І заўважце: з сённяшняга дня калю. Даруйце,  і тое не па свайму жаданню: прымусілі. 

Т а п т ы г і н. Але для нас ты ўсё роўна застаешся Некалючыкам.

В а в ё р к а. І я тое ж самае яму сказала.

Ж у р а ў л і к. І я!.. 

Танцуюць і спяваюць:
У нашым лесе растуць кветкі.

А нашу казку глядзяць дзеткі.

Недзе плешчацца ручай.

А ў нас ( птушыны гай.

Спеў птушак.
Ля-ля-лю, ля-ля-лю.

Я люблю сваю зямлю.

Калі раптам ( і дажджы,

Ты не бойся  кропель звонкіх...

І дахаты не бяжы...

Няхай сонца, няхай дождж (
З намі ў карагодзе пакружы...

Ля-ля-лю, ля-ля-лю.

Я люблю сваю зямлю.

Ж у р а ў л і к. Сябры! Вы мне дапамаглі выжыць, стаць на ногі... Цяжка перадаць усё тое, што зрабілі для мяне. Не ведаю, чым і аддзячыць вас. 

Т а п т ы г і н. Ды ты не хвалюйся, Жураўлік.

Н е к а л ю ч ы к. Мы ж свае... на адной зямлі жывём... адным паветрам дыхаем...

Ж у р а ў л і к. Вазьміце на памяць маё самае яркае, самае доўгае пяро. Няхай яно напамінае вам пра мяне заўсёды.

Т а п т ы г і н. За пяро дзякуй. Перадай Вавёрцы. Яна яго зберажэ ( у яе домік раскошны і цёплы, там пёрку ляжаць ёсць дзе... А я згублю! Не скажу пра Некалючыка... Але, думаю, яму нязручна насіць пёрка на сваёй спіне... яшчэ хто ўкрадзе, а ён і не заўважыць...не крыўдуй, Некалючык.

Н е к а л ю ч ы к. Навошта ж крыўдаваць, калі ўсё так і ёсць. Тваё пяро заўсёды будзе ў Вавёркі. І калі мне сумна  стане, я вазьму яго, пяшчотна пагладжу... і ўсміхнуся...

Ж у р а ў л і к. Вавёрка, трымай пяро.

В а в ё р к а. Я абавязкова зберагу  яго. 

З’яўляецца Разбойнік. Але яго цяжка пазнаць: ён прыфранціўся. Адчувае сябе вінаватым.

Н е к а л ю ч ы к. З’явіўся не запыліўся.

В а в ё р к а. А хто гэта?

Т а п т ы г і н. І я не пазнаю...

Ж у р а ў л і к. Затое я запомніў гэтага злыдня на ўсё жыццё.

Н е к а л ю ч ы к. Разбойнік гэта ( вось хто!

Т а п т ы г і н. Ідзі ты! (Аглядае Разбойніка). Быццам ён...

Н е к а л ю ч ы к. Не быццам, а ён. Ну, што табе трэба ад нас на гэты раз, шкадоба?

Р а з б о й н і к. Вінаваты... Даруйце... Пасля таго, як мяне ўсяго Некалючык прарашэціў сваімі вострымі іголкамі, я паразумнеў... Ведаеце, я ўсё жыццё ўколаў баяўся, а тут адразу атрымаў іх можа сто штук... Думаў, аддам канцы... Ледзь ачуняў... Пакуль ляжаў на ложку, асэнсаваў сваё жыццё... і таму набраўся смеласці і мужнасці і прыйшоў папрасіць у вас прабачэння... Ну, дык як, а? Даруеце мяне?

Паўза.

Р а з б о й н і к. Я ж таксама ў лесе жыву... сын лесніка... непадалёку тут... за грыбной палянай...

В а в ё р к а. Даруем яму, сябры?

Паўза.

В а в ё р к а. Давайце даруем?

Ж у р а ў л і к. У мяне няма часу... Мне пара... А куды пара, і сам пакуль не ведаю...

Т а п т ы г і н. У мяне мёд скончыўся... пайду мёд шукаць...

Н е к а л ю ч ы к . Пачакайце! (Разбойніку). Не ілжэш?

Р а з б о й н і к ( упаў на калені). Што вы! Ніколі! Раз і назаўсёды! Тых жа качак паляўнічы падстрэліў. Я падабраў толькі іх. Слова гонару. Каб вас падражніць...

Н е к а л ю ч ы к. А Жураўліка хто ж тады падбіў?

Р а з б о й н і к. Жураўліка ( я... Але я не хацеў яго забіваць... я хацеў паглядзцеь, ці даляціць страла да жураўлінага кліна... Я чамусьці думаў, што клін той вельмі высока, таму смела і выпусціў стралу... не спадзяючыся, што яна паляціць так далёка... Жураўліка ( я... Даруй, Жураўлік...

Т а п т ы г і н. Усё ж у цябе рылца ў пушку, Разбойнік. Не ведаю, як быць... Рашайце.

В а в ё р к а. А вы, дзеці, што скажаце? Даруем Разбойніку? Хоць з вялікай цяжкасцю, але дзеці табе даравалі, Разбойнік. Сам бачыў, як давялося  нам упрошваць іх.

Р а з б о й н і к. Я больш не буду Разбойнікам. Ніколі. Я буду Пецем Івановым, мая гульня ў Разбойніка закончылася. Я  проста хацеў пабыць разбойнікам, тэлевізара ( ну яго! (  наглядзеўся... А Жураўліка, калі ён пагадзіцца, я забяру з сабой. У нас дома многа месца і багата для яго зярнятак. У нас яму зімой цёпла і сытна будзе.

Ж у р а ў л і к. Ад зярнятак не адмоўлюся, а домік, даруй, у мяне ёсць. Вось дзякуючы ім, маім сябрам.

Усе танцуюць і спяваюць.
В а в ё р к а . Цяпер, дзеці, вы ведаеце, адкуль ў мяне вось гэтае пяро. І я , як і абяцала Жураўлю, берагу яго ў сваім дупле. Спадзяюся....

Да Вавёркі падыходзяць ўсе дзейныя асобы.
Н е к а л ю ч ы к. Чаму, Вавёрка, толькі ты спадзяешся? Мы ўсе спадзяёмся, што казка...

Р а з а м. ... вам спадабался!

Канец.

